Gobernuak urtebetean 46,1 milioi eman ditu etxebizitzak zaharberritzeko laguntzetan 

2009ko ekainetik, 9.500 etxebizitzaren zaharberritzea eta egokitzapena diruz lagundu dira 

Asteazkena, 2010eko ekainaren 16a
Nafarroako Gobernuak 46,1 milioi euroko diru-laguntzak eman ditu. Laguntza horiek 9.500 etxebizitzak jaso zituzten, 6/2009 Foru Legea, ekainaren 5ekoa, Hirigintza eta etxebizitzaren arloan urgentziazko neurriak hartzekoa, indarrean egon zen lehen urtean. Hala adierazi du gaur goizean Amelia Salanueva Murguialday Etxebizitza eta Lurraldearen Antolamendu kontseilariak.
Foru Lege horri esker, etxebizitzen zaharberritze tradizionalaren proiektuei emandako diru-laguntzak 14 punturaino handitu ahal izan dira (oztopoak kentzea, igogailuak jartzea, fatxadak eta bestelakoak konpontzea), eta orain laguntzak obraren kostu osoaren %16 eta %50 artekoak izango dira. Horren emaitza moduan, 6.275 etxebizitzak laguntza horiek jaso dituzte eta 39 milioi euroko diru-laguntzak jaso dituzte, 93,6 milioi euroko lan-kosturako. Etxebizitza bakoitzeko batez besteko aurrekontua 15.000 euro izan da ia-ia, eta 6.215 euro batez besteko diru-laguntza (lanaren %40 baino gehiago). Diru-laguntzak jaso dituzten 6.275 etxebizitzetatik 2.000 ingurutan hobekuntza energetikoak egin dira. 

Aurreko aldian, 2008ko ekainetik 2009ko ekainera, 21,5 milioiko diru-laguntzak eman ziren 5.100 etxebizitzarako. Horrenbestez, aurten laguntzen bikoitza eman dira, hau da, batez beste 2.000 euro gehiago etxebizitza bakoitzeko. 

Etxebizitzak zaharberritzeko laguntzak urte osoan eska daitezke, eta besteak beste, etxebizitza bizitoki ohiko eta iraunkorra izatea, eraikinak 12 urteko antzinatasuna baino handiagoa izatea eta aurrekontua 4.000 eurotik gorakoa izatea eskatzen da.

Laguntzak barruko eraldaketetarako
Ohiko zaharberritzeei emandako laguntza horiez gain (horretarako zenbateko irekia dago), Nafarroako Gobernuak, urgentziazko neurriak hartzeko legearen bidez, etxebizitzen barruan (sukaldeak, lurzoruak, komunak eta ateak) zaharberritzeak egiteko diru-laguntzen ildo berria ireki zuen, eta 2011ko abenduaren 31ra arte indarrean egongo da. 2009ko ekainaren 15etik 2010eko maiatzaren 15era, ia-ia 2.600 etxebizitzak 6 milioi euroko diru-laguntzak jaso dituzte, 30 milioi euroko kostua zuten lanetarako. Batez beste, 2.600 etxebizitza horietako bakoitzak 2.310 euroko diru-laguntza jaso du 11.000 euroko batez besteko aurrekonturako.

Diru-laguntza horiek eska ditzakete Nafarroan kokatutako etxebizitzen jabeek, betiere, ohiko bizitokiak badira, gutxienez 12 urteko antzinatasuna badute eta lanaren aurrekontua gutxienez 4.000 eurokoa bada. Diru-laguntza aurrekontuaren %20 da, 3.000 euro gehienez etxebizitza bakoitzeko. Laguntzak eskatzaileen errenta maila gorabehera ematen dira.

Laguntzak etxebizitza babestuan energia efizientzia hobetzeko
Bestalde, babes ofizialeko etxebizitza eraikinen sustatzaileak ere urgentziako neurriei buruzko Foru Lege honen onuradunak dira, etxebizitza babestuan energia efizientziarako laguntzak emango dira eta, gehienez 3.600 euro etxebizitza bakoitzeko, betiere, A, B edo C motako energia kalifikazioa lortzen badute. Guztira, aurten 1,1 milioi euroko diru-laguntzak eman dira 572 etxebizitzarako. 

Horrez gain, Foru Lege honen lehenengo xedapen iragankorrean ezarritakoaren arabera, plan jakin batzuetan eraikigarritasuna handitzea onetsi daiteke, azpiegiturek eta zerbitzuek hala ahalbidetzen dutenean eta hirigintza-aprobetxamendu handiagoa ematen ez bada. Babes ofizialeko etxebizitzan, eraikigarritasunaren handikuntza %30era artekoa izan daiteke, Erripagainen duela gutxi onetsi den moduan. Edu horretan, 5.000 etxebizitza egingo dira guztira. Ardoin eta Lezkairun %15eko handikuntza onetsi da. Aipatu ezarpen guztiak Iruñerrian daude.
Prezio mugatuko etxebizitzak
Foru Legean prezio mugatuko etxebizitza mota berria ezarri da. Mota horretako 336 etxebizitza saldu dira aurtengo ekainaren hasiera arte. Etxebizitza mota berri honen prezioa 2.310 euro da metro koadro bakoitzeko Iruñean eta Iruñerrian, eta 1.980 euro metro koadro bakoitzeko Nafarroako gainerako lekuetan. Beraz, etxebizitza tasatuak baino garestiagoak dira, baina etxebizitza askeak baino nahiko merkeagoak. Prezio mugatuko etxebizitza batek, Iruñean, 70 metro koadrokoa, 12 metroko garajearekin eta 6 metroko trastelekuarekin (garajearen metro koadroa merkeagoa da), gutxi gorabehera, 216.000 euro balio ditu, BEZ barne. Mota horretako etxebizitza bat eskuratuz gero, PFEZn 5 puntuko kenketa gehigarrirako eskubidea dago 10 urtez. Kenkari hori aplikatzen zaie BOE bat eskuratzen dutenei ere, 2011ko abenduaren 31ra arte. 

Hipoteka-bermeak
Nafarroako Gobernuak etxebizitza babestua erosteko hipoteka-bermearekin emandako maileguaren %10eko abala ere ematen du. Ekimen horren bidez, finantza-entitateek etxebizitzaren tasazio-balioaren %90era arteko hipoteka-maileguak eman ditzakete, ohiko %80 eman beharrean. Abal horiek Nafinco enpresa publikoaren bitartez egiten dira.

Guztira, 39 milioi euroko abalak aurreikusi dira, hipoteka-maileguaren %10eri erantzuteko. Foru Legea indarrean egon den lehen urte honetan 290 pertsonari abala eman zaie, 4,1 milioi euro guztira. Laguntza horiei esker 42 milioi euroko kredituak eskatu ahal izan dira. Partida hau oraindik ez da agortu eta ez du iraungitze datarik. Era berean, finantza-entitateek (hamaika guztira) 390 milioi euroko gordailuak erreserbatzeko konpromisoa hartu dute. Kopuru horri prezio aske mugatuko etxebizitzak erostea errazteko hitz eman duten erreserba (235 milioi euro) gehitu behar zaio. Beraz, guztira 625 milioi euro mugituko dira herritarrentzako maileguetan. 

Gazteenen artean etxebizitza erostea sustatzeko, Foru Legeak 8 urtetik 10 urtera zabaldu du etxebizitza-kontu baten titularrek ekarpenak egiteko eta jabetza eskuratzeko duten epea. Etxebizitza erosi eta salbuespen arrazoiengatik (enplegua galtzea, finantzaziorik ez izatea) kontratua bete ezin dutenek ez dute kalte fiskalik izango eta etxebizitza-kontuan kenkariak izateko eskubidea mantenduko dute.
